VIDJOMESSAĠĠ TAL-QDUSIJA TIEGĦU FRANĠISKU
LILL-POLLAKKI 
FL-OKKAŻJONI TAL-KANONIZZAZZJONI

TAL-BEATU ĠWANNI PAWLU II

Għeżież kompatrijotti tal-Beatu Ġwanni Pawlu II!

Qorbot issa l-kanonizzazzjoni ta’ dak il-bniedem kbir u papa kbir li l-istorja tafu bħala Ġwanni Pawlu II.  Kemm jien ferħan li ġejt imsejjaħ nipproklama l-qdusija tiegħu, nhar il-Ħadd li ġej, Ħadd il-Ħniena Divina, f’għeluq l-Ottava ta’ l-Għid!  Bħall-membri kollha tal-Poplu ta’ Alla, inħossni grat lejn Ġwanni Pawlu II għas-servizz tiegħu bla heda, il-gwida spiritwali tiegħu, għax daħħal lill-Knisja fit-tielet millennju tal-fidi u għax-xhieda straordinarja tal-qdusija tiegħu.

Il-Papa Benedittu XVI ġustament innota, tliet snin ilu, dak in-nhar tal-beatifikazzjoni tal-Predeċessur tiegħu, li dak li Ġwanni Pawlu II kien jitlob minn kulħadd, jiġifieri biex ma jibżgħux u biex jiftħu beraħ il-bibien tagħhom għal Kristu, hu stess għamlu l-ewwel wieħed: “Fetaħ għal Kristu l-bibien tas-soċjetà, tal-kultura, tas-sistemi politiċi u ekonomiċi, u rnexxielu jbiddel b’qawwa ta’ ġgant – qawwa li kienet ġejja minn għand Alla – tendenza li setgħet tidher li ma tistax titreġġa’ lura.  Bix-xhieda tiegħu tal-fidi, ta’ l-imħabba u tal-kuraġġ appostoliku, imsieħba minn enerġija kbira umana, dan l-iben eżemplari tal-ġens Pollakk għen lill-Insara tad-dinja kollha biex ma jibżgħux jistqarru li huma Nsara, li jagħmlu parti mill-Knisja, jitkellmu dwar il-Vanġelu.  F’kelma waħda, għenna ma nibżgħux mill-verità, għax il-verità hi garanzija ta’ ħelsien” (Omelija, 1 ta’ Mejju 2011).  Nidentifika ruħi b’mod sħiħ ma’ dawn il-kelmiet tal-Papa Benedittu XVI.
Ilkoll nafu li, qabel beda jterraq tul it-toroq tad-dinja, Karol Wojtyła kiber fis-servizz ta’ Kristu u tal-Knisja f’pajjiżu, il-Polonja.  Hemm ġiet magħġuna qalbu, qalb li mbagħad twessgħet għal dimensjoni universali, l-ewwel bis-sehem tiegħu fil-Konċilju Ekumeniku Vatikan II, u fuq kollox wara s-16 ta’ Ottubru 1978, biex fiha jsibu posthom il-pajjiżi, l-ilsna u l-kulturi kollha.  Ġwanni Pawlu II sar kollox għal kulħadd.

Irrodd ħajr lill-poplu Pollakk u lill-Knisja fil-Polonja għad-don ta’ Ġwanni Pawlu II.  Kollha stagħnejna b’dan id-don.  Ġwanni Pawlu II jissokta jnebbaħna.  Inebbħuna kliemu, kitbietu, il-ġesti tiegħu, l-istil tiegħu ta’ servizz.  Tnebbaħna t-tbatija tiegħu li hu għex b’tama erojka.  Tnebbaħna l-fiduċja totali tiegħu fi Kristu, Feddej tal-bniedem, u fl-Omm ta’ Alla. 
Tul iż-żjara riċenti ad limina Apostolorum ta’ l-Isqfijiet Pollakki, insistejt li l-Knisja fil-Polonja għad għandha potenzjalitajiet kbar ta’ fidi, ta’ talb, ta’ karità u ta’ prattika Nisranija.  Għafast ukoll fuq l-isfidi pastorali bħalma huma l-familja, iż-żgħażagħ, il-foqra u l-vokazzjonijiet saċerdotali u għall-ħajja kkonsagrata.  Nittama li l-kanonizzazzjoni ta’ Ġwanni Pawlu II, u anki ta’ Ġwanni XXIII, tagħti spinta ġdida ’l quddiem lill-ħidma perseveranti ta’ kuljum li qed tagħmel il-Knisja f’pajjiżkom.  Nifraħ li, jekk Alla jrid, sentejn oħra sa nżur għall-ewwel darba l-pajjiż tagħkom fl-okkażjoni tal-Jum Dinji taż-Żgħażagħ.
Nistieden lil kulħadd jgħix b’mod profond il-kanonizzazzjoni tal-Beatu Ġwanni Pawlu II u tal-Beatu Ġwanni XXIII.  Xi wħud minnkom ġejjin Ruma, imma grazzi għall-medja tal-massa ħafna sa jkunu jistgħu jieħdu sehem f’din il-ġrajja kbira.  Għalhekk irrid mil-lum stess nirringrazzja lill-ġurnalisti kollha ta’ l-istampa, ir-radju u t-televiżjoni għas-servizz tagħhom fil-kanonizzazzjoni tal-Ħadd li ġej. 
Insellem lill-kompatrijotti kollha ta’ Ġwanni Pawlu II, anki dawk li ma jagħmlux parti mill-Knisja Kattolika.  Inġorr lil kulħadd fil-qalb tiegħi.  Il-Mulej iberikkom ilkoll!

